
DINIY EKSTREMIZM VA UNING ZARARLI OQIBATLARI 

Nizomiy nomidagi Toshkent Davlat pedagogika universiteti  

Ma’naviyat asoslari va huquq ta’limi kafedrasi dotsenti, f. f.n. 

  

Annotatsiya:  

Ushbu maqolada ta’lim tizimida yoshlarni diniy ekstremizmning salbiy ta’siridan 

himoya qilishga alohida e’tibor berilayotganligi asoslab berilgan. Ayniqsa 

“Ma’naviyatshunoslik”, “Milliy g‘oya tarixi va nazaryasi”, “O‘zbekistonning eng 

yangi tarixi”, “O‘zbekistonda demokratik jamiyat qurish nazariyasi” kabi ijtimoiy 

gumanitar fanlarni o‘qitishda islom dinining ta’lim tarbiyaviy ahamiyatini, diniy 

ekstremizmning zararli oqibatlarini, ulardan himoyalanish yo‘llarini yoshlar ongi va 

qalbiga yetkazishga, ularda mafkuraviy immunitetni shakllantirish masalasi ochib 

berilgan. 

 

Kalit so‘zlar: Globallashuv, diniy konfessiyalar, diniy ekstrimizm, ma’rifatparvar 

din, ekstrimizmning zararli oqibatlari. 

 

Oliy ta’lim tizimida yoshlarni diniy ekstremizmning salbiy ta’siridan himoya 

qilishga alohida e’tibor berilmoqda. Ayniqsa “Ma’naviyatshunoslik”, “Milliy g‘oya 

tarixi va nazaryasi”, “O‘zbekistonning eng yangi tarixi”, “O‘zbekistonda 

demokratik jamiyat qurish nazariyasi” va boshqa ijtimoiy gumanitar fanlarni 

o‘qitishda islom dinining ta’lim tarbiyaviy ahamiyatini, diniy ekstremizmning 

zararli oqibatlarini, ulardan himoyalanish yo‘llarini yoshlar ongi va qalbiga 

etkazishga, ularda mafkuraviy imunitetni shakllantirishga katta e’tibor 

qaratilmoqda. Toshkent davlat pedagogika universitetida o‘tkazilayotgan ma’naviy-

ma’rifiy tadbirlarda Islom dini ma’rifatparvar, tinchliksevar din ekanligi, diniy 

ekstremizmning butun insoniyatga xavf solayotgani, uning ta’siridan yoshlarni 

himoya qilish, bugungi kunda eng dolzarb masala ekanligi talabalarga atroflicha 

tushuntirilmoqda. Islom dini ijtimoiy hayotning deyarli barcha jabhalarida ya’ni 

shaxs va jamiyat munosabatlari masalasida, insonparvarlik, adolatparvarlik nuktai-

nazaridan yondoshilgan g‘oyalari xalqimizning o‘tmish tarixida ham, hozirgi davrda 

demokratik davlat va fuqarolik jamiyati qurish jarayonida ham muhim ma’naviy-

axloqiy va g‘oyaviy ahamiyatga ega bo‘lib kelmoqda. Ammo tarixdan, shu 

jumladan, islom dini tarixidan ma’lumki, ayrim hollarda dindan faqat ezgu 

maqsadlardagina emas, tuban maqsadlarda xam foydalanilgan. Ana shunday 

hodisalardan biri dindan ma’naviy-axloqiy, ma’rifiy maqsadlar uchun emas, 

balki, siyosiy maqsadlar uchun foydalanishdir. Tarixda dindan bunday qarama-

qarshi foydalanishning, uning hozirgi davrda fojiali oqibatlarining nazariy, 

metodologik masalalari birinchi Prezidentimiz Islom Karimov tomonidan 1997 

yildayoq «O‘zbekiston XXI asr bo‘sag‘asida:...» asarida ishlab chiqilgan edi. 

Tarixda dindan vayron qiluvchi kuch sifatida ham foydalanilgani haqida shunday 

yozadi: «Afsuski, insoniyat tarixida diniy ongning ajralmas qismi bo‘lgan 

odamlardagi e’tiqoddan faqat bunyodkor kuch sifatida emas, balki vayron qiluvchi 

kuch, hatto fanatizm (o‘ta ketgan mutaassiblik) sifatida foydalanilganligini 

ko‘rsatuvchi misollar ko‘p»[1:54]. Shuningdek, islom dini hozirgi davrda ham 

muayyan O‘zbekiston sharoitida jamiyatimizning ijtimoiy, madaniy-ma’naviy 

taraqqiyotida ulkan xizmat qilishi va xizmat ham qilayotganini ta’kidlagan holda, 

islom dinidan hokimiyat uchun kurash vositasi sifatida foydalanayotgan ayrim 

kuchlarning sa’y-harakatlari tufayli katta xavf saqlanib qolayotganini ham 

ta’kidlaydi: «Bir tomondan, islom dinining madaniy qadriyatlari va an’analari, jahon 

miqyosida islom dini qoldirgan juda ulkan ma’naviy meros nafaqat 

mintaqamizning tarixiy rivojlanishiga ko‘p jihatdan qo‘shilgan hissasini, 

balki, uning hozir shakllanib borayotgan, sifat jihatdan yangi qiyofasini ham 

belgilab bermoqda. 

Ikkinchi tomondan, islom dinidan siyosiy kurash uchun, ommaning siyosiy ongiga 

ta’sir ko‘rsatish vositalariga ega bo‘lish uchun qurol sifatida foydalaniladi. U bir tig‘ 

vazifasini bajarishga qodir. Bu tig‘ ostida esa aniq bir dasturiy maqsadlarni izlovchi 

emas, balki faqat bir ko‘rsatmaga – hokimiyat uchun kurash olib borish haqidagi 

ko‘rsatmaga amal qiluvchi kuchlar birlashadi”[2:57]. Shuni aytish joizki, dinni 

siyosatlashtirishga yo‘l ko‘ymaslik hakidagi ushbu g‘oya O‘zbekiston davlati va 

hukumati ichki ijtimoiy siyosatining muhim tamoyillaridan biri sifatida rasmiy 

xujjatlashtarilgan. O‘zbekiston davlati diniy konfessiyalar bilan o‘zaro munosabati 

tamoyillarining birida «dindan buzg‘unchilik maqsadlarida foydalanishga yo‘l qo‘yib 

bo‘lmasligini e’tirof etish», - deb ta’kidlanadi. XX asrning oxirgi choragida, ayniqsa 

O‘zbekiston Respublikasi o‘z mustaqilligiga ega bo‘lishi davrida hududimizga turli 

diniy harakatlar, uyushmalar kirib keldi. Ular shaxs va jamiyat munosabatlarini 

o‘z maqsadlari yo‘lida o‘zgartirish, aksariyat hollarda esa konstitutsion 

g‘oyalarga    qarshi    ish    olib    borib,    xalifalik   davlatini    qurishni rejalashtirgan 

edi. 

O‘zbekiston Respublikasi Vazirlar Mahkamasi huzuridagi Din ishlari bo‘yicha 

qo‘mitaning ma’lumotiga ko‘ra, mamlakatimizda g‘ayriqonuniy faoliyat 

ko‘rsatgan diniy tashkilotlar quyidagilar: «Hizbut tahrir al-islomiy» («Islom ozodlik 

partiyasi»), «Vahhobiylik» - diniy-siyosiy oqim, «Nurchilar» - diniy-jamoat, 

«Akromiylar» - diniy radikal oqim, «E’dot» vahxobiylik ko‘rinishidagi diniy radikal 

oqim, «Hizbun nusra» («G‘alaba partiyasi») - Hizbut tahrirdan ajralib chiqqan, diniy-

siyosiy partiya bo‘lib, O‘zbekistonda juda qisqa vaqt faoliyat ko‘rsatgan, rahbarlari 

hibsga olingandan so‘ng faoliyati to‘xtagan, «Adolat» - diniy reaksion tashkilot, 1989 

yili Namanganda tashkil topgan, «Islom lashkarlari», «Islom uyg‘onish partiyasi», 

«Islom birodarlari». 1989 yili tojik muxolifati raxbari Sayid Abdulla Nuriy tomonidan 

tuzilgan, «Musulmon birodarlari» (Al-Ixvon al-muslimin), Diniy-siyosiy tashkilot 

1928 yilda Hasan al-Banno tomonidan tashkil etilgan, «Tablig‘» -mazkur diniy 

uyushmaga Pokistonda asos solingan, «Tavba» - 1991-1995 yillarda yashirin 

harakatlar qatorida 50-300 kishilik a’zolari bilan Farg‘ona vodiysida faoliyati 

aniqlangan. 

O‘zbekistonda islom niqobi ostida faoliyat ko‘rsatishgan terrorchi guruhlar va 

tashkilotlarning hatti-harakatlari va da’vatlarida islom uchun «qayg‘urish», 

haqiqiy islom ma’naviyatiga asoslangan fuqarolik jamiyati barpo qilish haqida gap 

ketayotgani yo‘q. Ularning, bu xatti-harakatlari va da’vatlaridan maqsad 

hokimiyatni qo‘lga olishdir. Mafkuraviy va g‘oyaviy shiorlari esa islomni 

siyosiylashtirishdir. Bunga erishish vositalaridan biri esa, shaxs va jamiyag, 

fuqarolar va davlat, jamiyatdagi turli tabaqalar va guruhlar o‘rtasidagi 

munosabatlarni keskinlashtirib, avvalo, jamiyatda beqarorlik muxitini vujudga 

keltirishdir. SHaxs va jamiyat masalasida islom dinini siyosiylashtirishga 

bo‘layotgan xatti-harakatlarning ulkan ma’naviy, mafkuraviy hamda g‘oyaviy zarari 

ham ana shunda. Bularning salbiy oqibatlari haqida talaba-yoshlar o‘z vaqtida 

ogohlantirilmoqda. 

O‘zbekiston Respublikasi Prezidenti SH.M.Mirziyoev takidlaganidek: «Azaliy 

qadiryatlarimiz va axloqiy fazilatlarni o‘zida mujassam etgan muqaddas dinimizni 

asrash va qadrlash har birimizning sharafli burchimizdir.Islom-haqiqatni anglash 

demakdir. U odomzotni ezgu amallarni bajarishga undaydi, har birimizni yaxshilik 

va tinchlikka chorlaydi, haqiqiy inson bo‘lishni o‘rgatadi.Biz islom dinidan 

zo‘ravonlik va xunrezlik maksadida foydalanishga urinayotgan kimsalarni keskin 

qoralaymiz va ular bilan hech qachon murosa qila olmaymiz. Muqaddas dinimizni 

doimo himoya qilamiz».[3] 

